
Аннотация. Мақолада фузариотоксикоз билан касалланган бройлер жўжаларининг 

айрим гематологик ва биокимёвий кўрсаткичларига “Токсо-бонд” адсорбент дори 

воситасининг таъсирига оид маълумотлар баён қилинган. Хусусан тадқиқотчилар томонидан 

жўжалар фузариотоксикозида ўтказилган гематологик, биокимёвий ва микробиологик 

текширувлар натижасида адсорбент дори воситаси “Токсо-бонд”нинг сезиларли даволовчи 

самараси кузатилиб, назорат гуруҳидаги касал жўжаларга нисбатан даволанган жўжалар 

организмида гемоглобин, лейкоцитлар, глюкоза ва умумий оқсил миқдорлари нисбатан 

юқори эканлиги аниқланган. 

        Калит сўзлар. Паррандачилик хўжалиги, жўжалар, фузариотоксикоз, “Токсо-бонд”, 

қон, лейкоцитлар, эритроцитлар, гемоглобин, умумий оқсил, глюкоза. 

Кириш. Фузариотоксикоз - (Fuzariotoxicocsis), алиментар токсинли алейкия –ҳайвон 

ва паррандаларнинг Fusarium авлодига мансуб замбуруғлар билан зарарланган озиқалар 

билан озиқланиши оқибатида заҳарланиб, уларнинг марказий нерв ва ошқозон-ичак 

тизимининг фаолиятини бузилиши қайд этилиб, токсинли алейкемия кузатилади. Парранда 

фузариотоксикози ҳозирги давр паррандачилигида сезиларли иқтисодий зарар келтирадиган 

муаммолардан бири ҳисобланади. Чунки, юқори маҳсулдор парранда зотлари, хусусан 

бройлер жўжалари хам ушбу заҳарланишга жуда сезувчан бўлади. Касалланиш жараёнида 

яққол сезиладиган клиник белгилар кузатилмаса ҳам, маҳсулдорлик кўрсаткичлари кескин 

пасаяди. 

        Фузариялар билан нонбоп ва  озуқабоп донли экинлар ҳамда турли мевалар доимий 

равишда зарарланиб, замбуруғлар 18-24
0 

C да жуда фаол ривожланади. Шунингдек, 

фузариотоксинлар кўп сонли физико-кимёвий омилларга чидамли бўлиб, донли озиқаларни 

сақлаганда ўзларининг заҳарли хусусиятларини ўзгартирмасдан сақлаб қолишади. 

         Фузариотоксикоз билан касалланган жўжалар қонида заҳарли моддаларнинг узлуксиз 

айланиши оқибатида қон томир деворларининг ва айниқса эндотелийнинг бузилиши содир 

бўлиб, касал парранда организмида гемморагик диатез кузатилади. Айни пайтда патологик 

жараён қон ҳосил қилувчи аъзоларга ҳам тарқалиб, гемопоэз тизимининг фаолиятининг 

сусайишига сабаб бўлади. Касал жўжаларнинг қонида 24 соат давомида заҳар сақланади. 

Ушбу заҳарли моддалар парранда организмидан унинг ахлати билан ташқи муҳитга ажралиб 

чиқади. 

             Тадқиқотнинг мақсади. Фузариотоксикоз билан касалланган жўжаларнинг 

гематологик ва биокимёвий кўрсаткичларига “Токсо-бонд”адсорбент дори воситасининг 

таъсирини ўрганиш ҳисобланади. 

            Тадқиқотнинг материали ва услублари. Лаборатория текширув ишлари-касал 

жўжалардан олинган патологик материалларни сунъий озуқа муҳитларига экиш ва қайта 

экиш, унда ўсган  си, Fusarium авлодига мансуб замбуруғларни идентификация қилиш ва 

уларни соф ҳолда ажратиш жараёнлари СамДВМЧБ университетининг микробиология, 

вирусология ва иммунология кафедрасининг махсус лабораториясида бажарилди. 

Тадқиқотлар Самарқанд вилояти Пастдарғом туманидаги “Дарғом Парранда Файз” МЧЖ 

нинг паррандачилик фермасидаги жўжаларда ўтказилди.  

           Фузариотоксикоз билан касалланган жўжаларнинг гематологик ва биокимёвий 

кўрсаткичларига “Токсо-бонд” адсорбент дори воситасининг таъсирини ўрганиш мақсадида 

хўжаликдаги соғлом ва фузариотоксикоз билан спонтан касалланган 7 кунлик жўжалар 

аналоглар қоидаси бўйича ҳар бирида 10 бошдан 3 та гуруҳ шакллантирилди. Бунда 1-гуруҳ 

тажриба гуруҳи бўлиб “Токсо-бонд” сорбент дори воситаси 10 кун давомида синовдан 

ўтказилди. 2-гурух- соғлом назорат гуруҳи ва 3-гуруҳ касалланган назорат гуруҳи 

ҳисобланиб, уларга дори воситаси берилмади. 

           Тажриба давомида умумий оқсил- рефрактометр ва глюкоза –глюкометр усуллари 

ёрдамида аниқланди. Эритроцит ва лейкоцитлар сони умум қабул қилинган гематологик 

усулларда аниқланиб, гемоглобин кўрсаткичи эса Сали гемометрида текширилди. 

            Тадқиқот натижалари ва унинг муҳокамаси. Ҳайвон ва паррандалар ташқи 

қўзғатувчи омиллар - турли касалликлар, ҳазмланиш жараёни, стресс таъсирларга нисбатан 

ўз организмида жавоб реакциясини содир этиб, биокимёвий ва гематологик кўрсаткичларда 

турли ўзгаришлар кузатилади. Уларни инобатга олган ҳолда биз томонимиздан жўжаларда 

тажрибалар қўйилиб, фузариотоксикоз билан касалланган бройлер жўжаларни даволаш 

мақсадида “Токсо-бонд” адсорбент дори воситаси синовдан ўтказилди ва препаратнинг 

жўжалар организмининг гематологик ва биокимёвий кўрсаткичларига таъсири ўрганилди. 

Фузариотоксикоз билан касалланган бройлер жўжаларнинг гематологик ва 

биокимёвий кўрсаткичларига “Токсо-бонд” адсорбентининг даволовчи таъсирини ўрганиш 

бўйича текширув натижалари жадвалда келтирилган. 

      Жадвал маълумотларидан кўриниб турибдики, “Токсо-бонд” адсорбенти даволовчи 

воситаси қўлланилган тажриба гуруҳи (1-гуруҳ) жўжаларининг қонидаги эритроцитлар сони 

5 кундан кейин 2,2 млн/мкл ни ташкил этган. Бу кўрсаткич соғлом назорат гуруҳи (2-гуруҳ) 

жўжаларнинг кўрсаткичига нисбатан 31,25% кам, фузариотоксикоз билан касалланган 

назорат гуруҳи (3-гуруҳ) жўжалариникига нисбатан эса, 22,73% кўп миқдорни ташкил этди. 

“Токсо-бонд” адсорбент дори воситасини қўллашнинг 10-кунида эса, тажриба 

гуруҳидаги жўжаларнинг қонидаги эритроцитларнинг сони 2,74 млн/мкл ни ташкил этган 

бир вақтда соғлом назорат гуруҳи (2-гуруҳ) жўжаларнинг кўрсаткичига нисбатан 22,26% 

кам, даволанмаган касал назорат гуруҳидаги жўжаларнинг эритроцитлар сони 2,1 млн/мкл га 

тенг бўлди. Бу кўрсаткич “Токсо-бонд” адсорбент дори воситасини қўлланган тажриба 

гуруҳидаги жўжаларнинг қонидаги эритроцитларнинг сонига (1-гуруҳ) нисбатан ҳам 23,36% 

кам эканлиги қайд этилди. 

 Токсо-бонд” адсорбент дори воситаси олган тажриба гуруҳидаги жўжалар-нинг 

гематологик ва биокимёвий кўрсаткичлари: гемоглобин, лейкоцитлар, глюкоза ва умумий 

оқсил миқдорлари дори қўллашнинг 5-кунида  даволанмаган касал назорат гуруҳидаги 

жўжаларнинг ушбу кўрсаткичларига нисбатан оз миқдорда кўпайиш кўрсаткичга эга бўлди. 

Масалан, тажрибанинг 5- кунида адсорбент олган 1-гуруҳ жўжаларда лейкоцитлар сони 1 

мкл қонда 17 минг, гемоглобин 81,00 г/л, умумий оқсил 35,20 г/л, глюкоза 10,10 ммол/л 

эканлиги аниқланган бўлса, соғлом назорат гуруҳи (2-гуруҳ) жўжаларида ушбу кўрсаткичлар 

мос равишда 26 минг/мкл, 121,00 г/л, 35,20 г/л,  10,10 ммол/л ни ташкил этиши аниқланди. 

Демак, “Токсо-бонд” адсорбент дори воситаси олган 1-тажриба гуруҳидаги лейкоцитлар 

миқдори соғлом назорат гуруҳи (2-гуруҳ) жўжаларнинг кўрсаткичига нисбатан 46,06%,  

гемоглобин миқдори 49,38 %, умумий оқсил – 29,83% ва глюкоза – 27,10% кам бўлиши 

аниқланган. Бу кўрсаткичларни фузариотоксикоз билан касалланган назорат гуруҳи (3-

гуруҳ) жўжалариникига таққосласак, улар ўртасидаги фарқ янада салмоқли  бўлиши 

аниқланди (жадвал). 

     Тажрибанинг 10-кунидан кейин ушбу кўрсаткичлар миқдори сезиларли кўпайиб, 

лейкоцитлар 22,2 минг /мкл га, гемоглобин 87 г/л га, умумий оқсил 38,5 г/л га ва глюкоза 

11,2 ммол/л га тенг бўлди ва бу кўрсаткичлар соғлом назорат гуруҳи (2-гуруҳ) жўжаларнинг 

кўрсаткичига нисбатан мос равишда лейкоцитлар 23,87%, гемоглобин-41,38%, умумий оқсил 

– 20,52% ва глюкоза -27,68 % кам эканлиги қайд қилинди. Бу гематологик ва биокимёвий 

кўрсаткичлардаги фарқ айниқса, касал-назорат гуруҳидаги жўжаларда янада яққол намоён 

бўлди. Тажриба якунида яна бир ҳолатни таъкидлаш зарурки, касалланган назорат 

гуруҳидаги (3-гуруҳ) жўжаларнинг 3 бошининг ўлими қайд этилди. Уларнинг касал 

давридаги клиник белгилари, гавдаси ёриб кўрилганда аниқланган патолого-анатомик 

ўзгаришлар ва микробиологик текширувларда ажратиб олинган Fusarium авлоди 

замбуруғларининг мавжудлиги фузариотоксикоз ташҳисини ишончли эканини тасдиқлайди. 

Фузариотоксикоз билан касалланган бройлер жўжаларнинг гематологик ва 

биокимёвий кўрсаткичларига “Токсо-бонд” сорбент дори воситасининг таъсирини 

ўрганиш натижалари 

Хулоса. Фузариотоксикоз билан касалланган бройлер жўжаларни даволашда “Токсо-

бонд” адсорбент дори воситасини озиқа емининг 1 кг га 1 гр миқдорда 10 кун давомида 

узлуксиз қўллаш сезиларли даволовчи таъсирга эга бўлиб, тажриба гуруҳидаги жўжаларнинг 

гематологик ва биокимёвий кўрсаткичлари касал назорат гуруҳидаги жўжаларникига 

нисбатан юқори даражаларда бўлиши аниқланди. 

